
सीतारामन यांच्या सिंगापूर दौऱ्यात भारतातील गुंतवणुकीला चालना
नवी दिल्ली, दि. १२ (वृत्तसंस्था) : केंद्रीय अर्थमंत्री 

निर्मला सीतारामन यांनी सिंगापूरचा अधिकृत दौरा पूर्ण 
केला असून, या दौऱ्यात भारतातील गुंतवणूक वाढवणे, 
आर्थिक सहकार्य मजबूत करणे आणि नव्या तंत्रज्ञानाच्या 
क्षेत्रात भागीदारी वाढवण्यावर भर देण्यात आला. 
सिंगापूरमधील प्रमुख वित्तीय संस्था, जागतिक गुंतवणूकदार 
आणि बहुराष्ट्रीय कंपन्यांच्या वरिष्ठ अधिकाऱ्यांशी त्यांनी 
चर्चा केली. भारताची आर्थिक स्थिती, विकासाच्या संधी 
आणि सुरू असलेल्या आर्थिक सुधारणांची माहिती देत 

त्यांनी भारतीय बाजारपेठेत अधिक गुंतवणूक करण्याचे 
आवाहन केले.

या दौऱ्यात जागतिक वित्तीय संस्था आणि गुंतवणूक 
कंपन्यांच्या प्रतिनिधींसोबत व्यावसायिक गोलमेज बैठकही 
झाली. जेपी मॉर्गन चेस, ब्लॅकरॉक, डॉइश बँक, पिम्को, 
अबू धाबी इन्व्हेस्टमेंट अथॉरिटी, कार्लाइल आणि टेमासेक 
यांसारख्या संस्थांचे प्रतिनिधी या चर्चेत सहभागी झाले. 
जागतिक आर्थिक अनिश्चिततेच्या पार्श्वभूमीवर भारताची 
आर्थिक लवचिकता, देशांतर्गत व जागतिक वित्तीय 

बाजारांतील घडामोडी, पायाभूत सुविधांमधील गुंतवणूक 
आणि कृत्रिम बुद्धिमत्तेमुळे निर्माण होणाऱ्या संधी यांवर 
चर्चा झाली. भारताच्या विकासाच्या दिशेबाबत 
गुंतवणूकदारांनी विश्वास व्यक्त केल्याचे अर्थ मंत्रालयाच्या 
निवेदनात नमूद करण्यात आले. ग्राहक बाजारपेठ, 
नवउद्योग, वित्तीय तंत्रज्ञान, प्रगत तंत्रज्ञान आणि 
आरोग्यसेवा या क्षेत्रांत सिंगापूरमधील गुंतवणूकदारांनी 
विशेष रस दाखवला. त्याचबरोबर कृत्रिम बुद्धिमत्तेशी 
संबंधित पायाभूत सुविधा, अर्धसंवाहक निर्मिती, माहिती 

केंद्रे, अक्षय ऊर्जा, उत्पादन क्षेत्र, सूक्ष्म, लघू व मध्यम 
उद्योग, व्यापार वित्तपुरवठा, अन्नपुरवठा साखळी आणि 
आरोग्यविषयक पायाभूत सुविधांमधील गुंतवणुकीच्या 
संधींचाही आढावा घेण्यात आला.

भारत आणि सिंगापूर यांच्यातील आर्थिक जोडणी 
अधिक मजबूत करण्यासाठी वित्तीय तंत्रज्ञानावरही चर्चा 
झाली. सिंगापूरच्या मौद्रिक प्राधिकरणासह संबंधित 
संस्थांशी झालेल्या चर्चेत वित्तीय मालमत्तांचे डिजिटल 
टोकनीकरण, डिजिटल चलन, मध्यवर्ती बँकेची डिजिटल 

चलनव्यवस्था आणि सुरक्षित आर्थिक व्यवहार यांसारख्या 
विषयांचा समावेश होता. मालमत्तांच्या टोकनीकरणातील 
आपला अनुभव भारतासोबत सामायिक करण्याची 
सिंगापूरने तयारी दर्शवली. याशिवाय भारतातील 
अर्धसंवाहक उद्योग, कृत्रिम बुद्धिमत्ता, कुशल मनुष्यबळ 
प्रशिक्षण, विद्युत वाहननिर्मिती, विमान देखभाल, दुरुस्ती व 
पुनर्बांधणी, अन्नप्रक्रिया आणि शाश्वत वित्तपुरवठा या 
क्षेत्रांतील सहकार्याच्या शक्यतांचाही विचार  
करण्यात आला. 


